
UKWANDA kwezigameko 
zokuhlaselwa kwezinkampani 
zaseNingizimu Afrika 
kusetshenziswa amakhompyutha 
kusho ukuthi izwe kufanele 
liqinise ezokuphepha kulo 
mkhakha.

UNksz Trish Govender, 
oyimenenja eMancosa School 
of  Information and Digital 
Technology, usho kanje emuva 
kokuthola ukuthi amasela eba 
imininingwane yabantu azame 
ukushintsha imininingwane 
yabahola isondlo ezinkantolo 
ukuze athole leyo mali. 

Ngenxa yalesi sigameko 
uMnyango wezoBulungiswa 

ulumisile uhlelo lokufakwa 
imali emabhange, abantu 
abahola isondlo wabacela ukuthi 
bayoyithatha ezinkantolo imali.

Amasela abuye ahlasela 
ingqalasizinda yezobuchwepheshe 
yoMnyango wemiSebenzi 
yoMphakathi ukuze ebe imali, 
lokhu kuholele ekutheni 
kubambezeleke ukuholelwa 
kosonkontileka.

UNksz Govender uthe amasela 
eba imali nemininingwane 
kumakhompyutha awahlaseli 
kuphela uhulumeni kodwa 
ahlasela namabhange nezinye 

izinkampani ezizimele.
Uveze ukuthi ngo-2021, 

iNingizimu Afrika yahlaselwa 
amasela eba imininingwane 
esebenzisa amakhompyutha kawu-
230 million, eKenya izigameko 
zalolu hlobo lokuhlaselwa zaba 
wu-72 million kanti eMorocco 
zaba wu-71 million. Uthe lokhu 
kuyakhombisa ukuthi iNingizimu 
Afrika isengcupheni.

“Sike sayikhipha 
imininingwane ebonisa 
ukuthi iNingizimu Afrika 
isengcupheni. Kufanele uhulumeni 
nazo zonke izinkampani 

zakuleli zibhukule ngokuba 
nobuchwepheshe obusheshe 
bubone uma amasela esegasela 
emakhompyutheni enkampani. 
Izinto zobuchwepheshe zishintsha 
njalo, okusho ukuthi abasebenza 
ngezobuchwepheshe kufanele 
bahlale bethuthukisa ulwazi. 
Lokhu kungagwema ukumiswa 
kwezinhlelo zokukhokhwa 
kwemali nokwebiwa kwayo 
ngamasela,” kusho uNksz 
Govender.

Uthe kufanele kungabi 
yiwo wonke umuntu ongena 
ezinhlelweni zokukhokha 

imali kodwa kube yidlanzana 
nalo eliqashwe ngeso lokhozi 
kwezobuchwepheshe.

“Uma abantu bebaningi 
abangena kwezobuchwepheshe 
obuthinta imali kubeka 
engcupheni uhlelo 
olusetshenziswayo. Kubalulekile 
ukuthi kungangeni noma wubani, 
kube nezokuphepha eziqinile 
kuhlale kuqashiwe ngaso sonke 
isikhathi. Wonke umuntu 
kufanele ahlale ehlomile ngolwazi 
lokuzivikela, ikakhulukazi 
kuhulumeni nasemabhizinisini,” 
kusho uNksz Govender.

